
26-03-2023 
†  ΚΑΤΑΝΥΚΤΙΚΟΣ  

ΕΣΠΕΡΙΝΟΣ 
ΔΕΥΤΕΡΑΣ  Ε΄ ΕΒΔΟΜΑΔΟΣ 

ΝΗΣΤΕΙΩΝ. 
ΚΥΡΙΑΚΗ Δ΄ ΝΗΣΤΕΙΩΝ    

ΕΣΠΕΡΑΣ. 
ΙΕΡΕΥΣ: Εὐλογητὸς ὁ Θεὸς 

ἡμῶν, πάντοτε, νῦν, καὶ ἀεί, καὶ εἰς 
τοὺς αἰῶνας τῶν αἰώνων. 

ΑΝΑΓΝΩΣΤΗΣ: Ἀμήν. 
Δεῦτε, προσκυνήσωμεν καὶ 

προσπέσωμεν τῷ βασιλεῖ ἡμῶν 
Θεῷ. 

Δεῦτε, προσκυνήσωμεν καὶ 
προσπέσωμεν Χριστῷ, τῷ βασιλεῖ 
ἡμῶν Θεῷ. 

Δεῦτε, προσκυνήσωμεν καὶ 
προσπέσωμεν αὐτῷ Χριστῷ, τῷ 
βασιλεῖ καὶ Θεῷ ἡμῶν.  

Ψαλμὸς ργ΄ (103).  
Εὐλόγει ἡ ψυχή μου, τὸν Κύριον, 

Κύριε ὁ Θεός μου ἐμεγαλύνθης 
σφόδρα. 

Ἐξομολόγησιν καὶ μεγαλο-
πρέπειαν ἐνεδύσω, ἀναβαλλόμενος 
φῶς ὡς ἱμάτιον. 

Ἐκτείνων τὸν οὐρανὸν ὡσεὶ 
δέῤῥιν, ὁ στεγάζων ἐν ὕδασιν τὰ 
ὑπερῷα αὐτοῦ. 

Ὁ τιθεὶς νέφη τὴν ἐπίβασιν 
αὐτοῦ, ὁ περιπατῶν ἐπὶ πτερύγων 
ἀνέμων. 

Ὁ ποιῶν τοὺς Ἀγγέλους αὐτοῦ 
πνεύματα, καὶ τοὺς λειτουργοὺς 
αὐτοῦ πυρὸς φλόγα. 

Ὁ θεμελιῶν τὴν γῆν ἐπὶ τὴν 
ἀσφάλειαν αὐτῆς, οὐ κλιθήσεται 
εἰς τὸν αἰῶνα τοῦ αἰῶνος. 

Ἄβυσσος ὡς ἱμάτιον τὸ περι-
βόλαιον αὐτοῦ, ἐπὶ τῶν ὀρέων 
στήσονται ὕδατα. 

Ἀπὸ ἐπιτιμήσεώς σου φεύξο-
νται, ἀπὸ φωνῆς βροντῆς σου δει-
λιάσουσιν. 

Ἀναβαίνουσιν ὄρη, καὶ κατα-
βαίνουσι πεδία εἰς τὸν τόπον, ὃν 
ἐθεμελίωσας αὐτά. 

Ὅριον ἔθου, ὃ οὐ παρελεύσο-
νται, οὐδὲ ἐπιστρέψουσι καλύψαι 
τὴν γῆν. 

Ὁ ἐξαποστέλλων πηγὰς ἐν 
φάραγξιν, ἀναμέσον τῶν ὀρέων 
διελεύσονται ὕδατα.       

Ποτιοῦσι πάντα τὰ θηρία τοῦ 
ἀγροῦ, προσδέξονται ὄναγροι εἰς 
δίψαν αὐτῶν. 

Ἐπ’ αὐτὰ τὰ πετεινὰ τοῦ οὐρα-
νοῦ κατασκηνώσει ἐκ μέσου τῶν 
πετρῶν δώσουσι φωνήν. 

Ποτίζων ὄρη ἐκ τῶν ὑπερώων 
αὐτοῦ ἀπὸ καρποῦ τῶν ἔργων σου 
χορτασθήσεται ἡ γῆ. 

Ὁ ἐξανατέλλων χόρτον τοῖς 
κτήνεσι, καὶ χλόην τῇ δουλείᾳ τῶν 
ἀνθρώπων. 

Τοῦ ἐξαγαγεῖν ἄρτον ἐκ τῆς γῆς 
καὶ οἶνος εὐφραίνει καρδίαν 
ἀνθρώπου. 

Τοῦ ἱλαρῦναι πρόσωπον ἐν 
ἐλαίῳ καὶ ἄρτος καρδίαν 
ἀνθρώπου στηρίζει. 

Χορτασθήσονται τὰ ξύλα τοῦ 
πεδίου, αἱ κέδροι τοῦ Λιβάνου, ἃς 
ἐφύτευσας. 

Ἐκεῖ στρουθία ἐννοσσεύσουσι, 
τοῦ ἐρωδιοῦ ἡ κατοικία ἡγεῖται 
αὐτῶν. 

Ὄρη τὰ ὑψηλὰ ταῖς ἐλάφοις, 
πέτρα καταφυγὴ τοῖς λαγῳοῖς. 

Ἐποίησε σελήνην εἰς καιρούς ὁ 
ἥλιος ἔγνω τὴν δύσιν αὐτοῦ. 

Ἔθου σκότος, καὶ ἐγένετο νύξ 
ἐν αὐτῇ διελεύσονται πάντα τὰ θη-
ρία τοῦ δρυμοῦ. 

Σκύμνοι ὠρυόμενοι τοῦ 
ἁρπᾶσαι, καὶ ζητῆσαι παρὰ τῷ 
Θεῷ βρῶσιν αὐτοῖς. 

Ἀνέτειλεν ὁ ἥλιος, καὶ συνήχθη-
σαν, καὶ εἰς τὰς μάνδρας αὐτῶν 
κοιτασθήσονται. 

Ἐξελεύσεται ἄνθρωπος ἐπὶ τὸ 
ἔργον αὐτοῦ, καὶ ἐπὶ τὴν ἐργασίαν 
αὐτοῦ ἕως ἑσπέρας. 

Ὡς ἐμεγαλύνθη τὰ ἔργα σου, 
Κύριε, πάντα ἐν σοφίᾳ ἐποίησας, 
ἐπληρώθη ἡ γῆ τῆς κτίσεώς σου. 

Αὕτη ἡ θάλασσα ἡ μεγάλη καὶ 
εὐρύχωρος, ἐκεῖ ἑρπετὰ ὧν οὐκ 
ἔστιν ἀριθμός, ζῷα μικρὰ μετὰ 
μεγάλων. 

Ἐκεῖ πλοῖα διαπορεύονται, 
δράκων οὗτος, ὃν ἔπλασας 
ἐμπαίζειν αὐτῇ. 

Πάντα πρὸς σὲ προσδοκῶσι, 
δοῦναι τὴν τροφὴν αὐτῶν  εἰς 
εὔκαιρον δόντος σου αὐτοῖς συλ-
λέξουσιν. 

Ἀνοίξαντός σου τὴν χεῖρα, τὰ 
σύμπαντα πλησθήσονται χρη-
στότητος ἀποστρέψαντος δέ σου 
τὸ πρόσωπον, ταραχθήσονται. 

Ἀντανελεῖς τὸ πνεῦμα αὐτῶν, 
καὶ ἐκλείψουσι, καὶ εἰς τὸν χοῦν 
αὐτῶν ἐπιστρέψουσιν. 

Ἐξαποστελεῖς τὸ πνεῦμα σου, 
καὶ κτισθήσονται, καὶ ἀνακαινιεῖς 
τὸ πρόσωπον τῆς γῆς. 

Ἤτω ἡ δόξα Κυρίου εἰς τοὺς 
αἰῶνας εὐφρανθήσεται Κύριος ἐπὶ 
τοῖς ἔργοις αὐτοῦ. 

Ὁ ἐπιβλέπων ἐπὶ τὴν γῆν, καὶ 
ποιῶν αὐτὴν τρέμειν ὁ ἁπτόμενος 
τῶν ὀρέων, καὶ καπνίζονται. 

ᾌσω τῷ Κυρίῳ ἐν τῇ ζωῇ μου, 
ψαλῶ τῷ Θεῷ μου ἕως ὑπάρχω. 

Ἠδυνθείη αὐτῷ ἡ διαλογή μου, 
ἐγὼ δὲ εὐφρανθήσομαι ἐπὶ τῷ 
Κυρίῳ. 

Ἐκλείποιεν ἁμαρτωλοὶ ἀπὸ τῆς 
γῆς, καὶ ἄνομοι, ὥστε μὴ ὑπάρχειν 
αὐτούς.  

Εὐλόγει, ἡ ψυχή μου, τὸν 
Κύριον.Καὶ πάλιν· 

Ὁ ἥλιος ἔγνω τὴν δύσιν αὐτοῦ 
ἔθου σκότος, καὶ ἐγένετο νύξ. 

Ὡς ἐμεγαλύνθη τὰ ἔργα σου, 
Κύριε πάντα ἐν σοφίᾳ ἐποίησας. 

 Δόξα... Καὶ νῦν... Ἀλληλούϊα, 
Ἀλληλούϊα, Ἀλληλούϊα. Δόξα σοι ὁ 
Θεός (ἐκ γ΄). 

Ἡ ἐλπὶς ἡμῶν, Κύριε, δόξα σοι. 
 
ΔΙΑΚΟΝΟΣ: Ἐν εἰρήνῃ τοῦ 

Κυρίου δεηθῶμεν. 
ΧΟΡΟΣ: Κύριε, ἐλέησον.  
[καὶ μετὰ ἀπὸ κάθε αἴτηση] 
Ὑπὲρ τῆς ἄνωθεν εἰρήνης, καὶ 

τῆς σωτηρίας τῶν ψυχῶν ἡμῶν, τοῦ 
Κυρίου δεηθῶμεν. 

Ὑπὲρ τῆς εἰρήνης τοῦ σύμπα-
ντος κόσμου, εὐσταθείας τῶν 
ἁγίων τοῦ Θεοῦ Ἐκκλησιῶν, καὶ 
τῆς τῶν πάντων ἑνώσεως, τοῦ 
Κυρίου δεηθῶμεν.  

Ὑπὲρ τοῦ ἁγίου οἴκου τούτου, 
καὶ τῶν μετὰ πίστεως, εὐλαβείας, 
καὶ φόβου Θεοῦ εἰσιόντων ἐν 

αὐτῷ, τοῦ Κυρίου δεηθῶμεν. 
Ὑπὲρ τῶν εὐσεβῶν καὶ ὀρθο-

δόξων χριστιανῶν, τοῦ Κυρίου δε-
ηθῶμεν. 

Ὑπὲρ τοῦ πατρός καὶ Ἀρχιεπι-
σκόπου ἡμῶν (......), τοῦ τιμίου 
πρεσβυτερίου, τῆς ἐν Χριστῷ δια-
κονίας, παντός τοῦ Κλήρου καὶ τοῦ 
Λαοῦ, τοῦ Κυρίου δεηθῶμεν.  

Ὑπὲρ τοῦ εὐσεβοῦς ἡμῶν 
Ἔθνους, πάσης Ἀρχῆς καὶ 
Ἐξουσίας ἐν αὐτῷ, τοῦ κατὰ ξηρὰν 
θάλασσαν καὶ ἀέρα φιλοχρίστου 
ἡμῶν στρατοῦ, τοῦ Κυρίου δε-
ηθῶμεν. 

Ὑπὲρ τῆς πόλεως (Μονῆς, Κώ-
μης) ταύτης, πάσης πόλεως καὶ 
χώρας καὶ τῶν πίστει οἰκούντων ἐν 
αὐταῖς, τοῦ Κυρίου δεηθῶμεν. 

Ὑπὲρ εὐκρασίας ἀέρων, 
εὐφορίας τῶν καρπῶν τῆς γῆς καὶ 
καιρῶν εἰρηνικῶν, τοῦ Κυρίου δε-
ηθῶμεν. 

Ὑπὲρ πλεόντων, ὁδοιπο-
ρούντων, νοσούντων, καμνόντων, 
αἰχμαλώτων καὶ τῆς σωτηρίας 
αὐτῶν, τοῦ Κυρίου δεηθῶμεν. 

Ὑπὲρ τοῦ ῥυσθῆναι ἡμᾶς ἀπὸ 
πάσης θλίψεως, ὀργῆς, κινδύνου 
καὶ ἀνάγκης, τοῦ Κυρίου δε-
ηθῶμεν. 

Ἀντιλαβοῦ, σῶσον, ἐλέησον καὶ 
διαφύλαξον ἡμᾶς, ὁ Θεός, τῇ σῇ 
χάριτι. 

Τῆς Παναγίας, ἀχράντου, ὑπε-
ρευλογημένης, ἐνδόξου, Δεσποίνης 
ἡμῶν Θεοτόκου καὶ ἀειπαρθένου 
Μαρίας, μετὰ πάντων τῶν Ἁγίων 
μνημονεύσαντες, ἑαυτοὺς καὶ 
ἀλλήλους καὶ πᾶσαν τὴν ζωὴν 

ἡμῶν, Χριστῷ τῷ Θεῷ παρα-
θώμεθα. 

ΧΟΡΟΣ: Σοὶ, Κύριε. 
ΙΕΡΕΥΣ: Ὅτι πρέπει σοι, πᾶσα 

δόξα, τιμὴ καὶ προσκύνησις, τῷ 
Πατρὶ καὶ τῷ Υἱῷ καὶ τῷ Ἁγίῳ 
Πνεύματι, νῦν καὶ ἀεὶ καὶ εἰς τοὺς 
αἰῶνας τῶν αἰώνων. 

ΧΟΡΟΣ:  Ἀμήν.  
Ἦχος ΠΛ. Δ΄ 

Κύριε ἐκέκραξα πρὸς σέ, 
εἰσάκουσόν μου, εἰσάκουσόν μου, 
Κύριε. Κύριε, ἐκέκραξα πρὸς σέ, 
εἰσάκουσόν μου πρόσχες τῇ φωνῇ 
τῆς δεήσεώς μου, ἐν τῷ κεκραγέναι 
με πρὸς σὲ εἰσάκουσόν μου, Κύριε. 

Κατευθυνθήτω ἡ προσευχή μου, 
ὡς θυμίαμα ἐνώπιόν σου, ἔπαρσις 
τῶν χειρῶν μου θυσία ἑσπερινὴ 
εἰσάκουσόν μου, Κύριε. 

Θοῦ, Κύριε, φυλακὴν τῷ 
στόματί μου, καὶ θύραν περιοχῆς 
περὶ τὰ χείλη μου. 

Μὴ ἐκκλίνῃς τὴν καρδίαν μου εἰς 
λόγους πονηρίας, τοῦ προφασίζε-
σθαι προφάσεις ἐν ἁμαρτίαις. 

Σὺν ἀνθρώποις ἐργαζομένοις 
τὴν ἀνομίαν, καὶ οὐ μὴ συνδυάσω 
μετὰ τῶν ἐκλεκτῶν αὐτῶν. 

Παιδεύσει με δίκαιος ἐν ἐλέει, 
καὶ ἐλέγξει με, ἔλαιον δὲ ἁμαρτω-
λοῦ μὴ λιπανάτω τὴν κεφαλήν μου. 

Ὅτι ἔτι καὶ ἡ προσευχή μου ἐν 
ταῖς εὐδοκίαις αὐτῶν κατεπόθη-
σαν ἐχόμενα πέτρας οἱ κριταὶ 
αὐτῶν. 

Ἀκούσονται τὰ ῥήματά μου, ὅτι 
ἡδύνθησαν ὡσεὶ πάχος γῆς ἐῤῥάγη 
ἐπὶ τῆς γῆς, διεσκορπίσθη τὰ ὀστᾶ 
αὐτῶν παρὰ τὸν ᾅδην. 

Ὅτι πρὸς σέ, Κύριε, Κύριε, οἱ 
ὀφθαλμοὶ μου ἐπὶ σοὶ ἤλπισα, μὴ 
ἀντανέλῃς τὴν ψυχήν μου. 

Φύλαξόν με ἀπὸ παγίδος ἧς 
συνεστήσαντό μοι, καὶ ἀπὸ σκαν-
δάλων τῶν ἐργαζομένων τὴν 
ἀνομίαν. 

Πεσοῦνται ἐν ἀμφιβλήστρῳ 
αὐτῶν οἱ ἁμαρτωλοί, κατὰ μόνας 
εἰμὶ ἐγώ, ἕως ἂν παρέλθω.  

Φωνῇ μου πρὸς Κύριον 
ἐκέκραξα, φωνῇ μου πρὸς Κύριον 
ἐδεήθην. 

Ἐκχεῶ ἐνώπιον αὐτοῦ τὴν 
δέησίν μου, τὴν θλῖψίν μου ἐνώπιον 
αὐτοῦ ἀπαγγελῶ. 

Ἐν τῷ ἐκλείπειν ἐξ ἐμοῦ τὸ 
πνεῦμά μου, καὶ σὺ ἔγνως τὰς 
τρίβους μου. 

Ἐν ὁδῷ ταύτῃ, ᾗ ἐπορευόμην, 
ἔκρυψαν παγίδα μοι. 

Κατενόουν εἰς τὰ δεξιά, καὶ 
ἐπέβλεπον, καὶ οὐκ ἦν ὁ 
ἐπιγινώσκων με. 

Ἀπώλετο φυγὴ ἀπ' ἐμοῦ καὶ 
οὐκ ἔστιν ὁ ἐκζητῶν τὴν ψυχήν 
μου. 

Ἐκέκραξα πρὸς σέ, Κύριε εἶπα· 
Σὺ εἶ ἡ ἐλπίς μου, μερίς μου εἶ ἐν 
γῇ ζώντων. 

Πρόσχες πρὸς τὴν δέησίν μου, 
ὅτι ἐταπεινώθην σφόδρα. 

Ῥῦσαί με ἐκ τῶν καταδιω-
κόντων με, ὅτι ἐκραταιώθησαν 
ὑπὲρ ἐμέ.  

Στιχηρὰ Κατανυκτικὰ.   
Ἦχος πλ. δ΄  

Στίχ. Ἐξάγαγε ἐκ φυλακῆς τὴν 
ψυχήν μου, τοῦ ἐξομολογήσασθαι 
τῷ ὀνόματί σου. 

Σὲ τὸν Βασιλέα καὶ Δεσπότην, 
Ἄγγελοι ἀπαύστως ἀνυμνοῦσιν· 
ἐγὼ δέ σοι προσπίπτω ὡς ὁ 
Τελώνης κράζων· ὁ Θεὸς ἱλάσθητί 
μοι, καὶ σῶσόν με. 

Στίχ. Ἐμὲ ὑπομενοῦσι δίκαιοι, 
ἕως οὐ ἀνταποδῷς μοι. 

Ἀθάνατος ὑπάρχουσα ψυχή 
μου, τοῖς κύμασι τοῦ βίου μὴ 
καλύπτου, ἀνάνηψον βοῶσα· πρὸς 
τὸν σὸν Εὐεργέτην ὁ Θεὸς ἱλάσθητί 
μοι, καὶ σῶσόν με. 

Στίχ. Ἐκ βαθέων ἐκέκραξά σοι, 
Κύριε, Κύριε εἰσάκουσον τῆς 
φωνῆς μου.  

Δάκρυά μοι δὸς ὁ Θεός, ὡς 
ποτὲ τῇ γυναικὶ τῇ ἁμαρτωλῷ, καὶ 
ἀξίωσόν με βρέχειν τοὺς πόδας 
σου, τοὺς ἐμὲ ἐκ τῆς ὁδοῦ τῆς 
πλάνης ἐλευθερώσαντας, καὶ 
μύρον εὐωδίας σοι προσφέρειν, 
βίον καθαρόν, ἐν μετανοίᾳ μοι κτι-
σθέντα, ἵνα ἀκούσω κᾀγὼ τῆς 
εὐκταίας σου φωνῆς. Ἡ πίστις σου 
σέσωκέ σε, πορεύου εἰς εἰρήνην. 

Στίχ. Γενηθήτω τὰ ὦτά σου 
προσέχοντα εἰς τὴν φωνὴν τῆς 
δεήσεώς μου. 

Ὅταν λάβω κατὰ νοῦν, τὰ 
πλήθη τῶν πεπραγμένων μοι 
δεινῶν, καὶ εἰς ἔννοιαν ἔλθω, τῆς 
φοβερᾶς ἐκείνης ἐτάσεως, τρόμῳ 
συνεχόμενος, πρὸς σὲ καταφεύγω, 
τόν φιλάνθρωπον Θεόν. Διὸ μή με 
παρίδῃς, ἱκετεύω σε μόνε ἀναμάρ-
τητε, δώρησαι κατάνυξιν, τῇ τα-
πεινῇ μου ψυχῇ, πρὸ τελευτῆς καὶ 
σῶσόν σε. 

Στιχηρὰ προσόμοια τοῦ Τριῳδίου 
Ἦχος γ'.  

Μεγάλη τοῦ Σταυροῦ σου  
Στίχ. Ἐὰν ἀνομίας παρα-

τηρήσῃς, Κύριε, Κύριε τίς ὑπο-
στήσεται; ὅτι παρὰ σοὶ ὁ ἱλασμός 
ἐστιν. 

Μεγίστους ἐν καιρῷ, πιστοὶ ἐπι-
δειξώμεθα, τῆς ἐγκρατείας πόνους, 
ὅπως μεγίστης δόξης ἐπιτύχωμεν 
ἐλέει, τοῦ μεγάλου Θεοῦ καὶ Βα-
σιλέως, ἀπολυτρούμενοι, τῆς 
φλογὸς τῆς γεέννης. 

Ἦχος βαρὺς 
Καταφρονήσαντες πάντων  

Στίχ. Ἕνεκεν τοῦ ὀνόματός σου 
ὑπέμεινά σε, Κύριε, ὑπέμεινεν ἡ 
ψυχή μου εἰς τὸν λόγον σου, ἤλπι-
σεν ἡ ψυχή μου ἐπὶ τὸν Κύριον. 

Τὸν χρόνον τῆς Νηστείας, νῦν 
ὑπερμεσάσαντες, ἀρχὴν ἐνθέου 
δόξης, σαφῶς ἐπιδειξώμεθα, καὶ 
εἰς τέλος ἐναρέτου πολιτείας, φθά-
σαι θερμῶς σπεύσωμεν, ὅπως λη-
ψώμεθα, τὴν τρυφὴν τὴν ἀγήρω. 

Ἕτερον Τοῦ κυρίου Θεοδώρου 
Ἦχος βαρὺς 

Στίχ. Ἀπὸ φυλακῆς πρωΐας 
μέχρι νυκτός, ἀπὸ φυλακῆς πρωΐας 
ἐλπισάτω Ἰσραὴλ ἐπὶ τὸν Κύριον. 

Ὑπερμεσάσαντες ταύτην, τὴν 
ἱερὰν τῆς Νηστείας περίοδον, πρὸς 
τὸ μέλλον ἐν χαρᾷ, διευθυ-
δρομήσωμεν, εὐποιΐας ἐλαίῳ, τὰς 
ψυχὰς ἀλειφόμενοι, ὅπως ἀξιω-
θῶμεν Χριστοῦ τοῦ Θεοῦ ἡμῶν, καὶ 
τὰ θεῖα Παθήματα, προσκυνῆσαι, 
προφθάσαι, καὶ τὴν φρικτὴν καὶ 
ἁγίαν Ἀνάστασιν. 

Στιχηρὰ τοῦ Μηναίου Τῆς  27-03 

Ἦχος β'.  Ὅτε ἐκ τοῦ ξύλου σε νεκρὸν 
Στίχ. Ὅτι παρὰ τῷ Κυρίῳ τὸ 
ἔλεος, καὶ πολλὴ παρ' αὐτῷ, 
λύτρωσις καὶ αὐτὸς λυτρώσεται 
τὸν Ἰσραὴλ ἐκ πασῶν τῶν ἀνομιῶν 
αὐτοῦ. 

Ἰουδαίων φρυάγματι, καὶ θρα-
σείᾳ ὠμότητι, λογισμὸν ἀντέθηκας 
ἀνδρειόφρονα, τὴν τῶν μελλόντων 
προσβλέπουσα, θεόφρον ἀπόλαυ-
σιν, διαμένουσαν ἀεί, δι’ αἰῶνος 
ἀσάλευτον, ἧς ἐπέτυχες, ἀπὸ γῆς 
μεταστᾶσα πρὸς νυμφῶνας, 
οὐρανίους καὶ χορείαν, τὴν 
ἀκατάλυτον ἔνδοξε.. 

Στίχ. Αἰνεῖτε τὸν Κύριον πάντα 
τὰ ἔθνη, ἐπαινέσατε αὐτόν, πάντες 
οἱ λαοί. 

Βασιλείας εὐπρέπειαν, καὶ τερ-
πνὴν ὡραιότητα, κατιδεῖν ἠξίωσαι 
τοῦ Νυμφίου σου, ὡραϊσμένη τοῖς 
στίγμασι, στερρᾶς σου ἀθλήσεως, 
καὶ πηγῇ τῶν ἀγαθῶν, ἐπαξίως 
προσήγγισας, τῆς ἐπέκεινα, θεϊκῆς 
εὐφροσύνης μετουσίαν, καρ-
πουμένη Μακαρία, καὶ τὴν ἀθάνα-
τον εὔκλειαν.. 

Στίχ. Ὅτι ἐκραταιώθη τὸ ἔλεος 
αὐτοῦ ἐφ' ἡμᾶς, καὶ ἡ ἀλήθεια τοῦ 
Κυρίου μένει εἰς τὸν αἰῶνα. 

Οὐ ζυγὸς τῆς δουλείας σε, οὐ τὸ 
χαῦνον τοῦ θήλεως, οὐ λιμὸς οὐ 
μάστιγες ἐνεπόδισαν, τὴν τῶν 
Μαρτύρων στερρότητα, μιμεῖσθαι 
Πανένδοξε· προθυμίᾳ γὰρ ψυχῆς, 
τὰς βασάνους ὑπέμεινας· ὅθεν ἔτυ-
χες, οὐρανίων θαλάμων, καὶ 
στεφάνῳ, τῶν χαρίτων ἐκοσμήθης, 
περισταμένη τῷ Κτίστῃ σου.. 

Δόξα...Καὶ νῦν... Θεοτοκίον 
Ἦχος δ΄. Ὡς γενναῖον ἐν Μάρτυσιν. 

Μετανοίας τὸ ἄριστον, καὶ σω-
τήριον φάρμακον, ἡ Θεὸν κυήσασα 
τὸν Σωτῆρά μου, καὶ τῶν δακρύων 
τὰ ῥεύματα, καὶ ὥρας τὴν ἔννοιαν, 
τῆς φρικτῆς καὶ φοβερᾶς, ἀδε-
κάστου τε κρίσεως, σὺ μοι δώρη-
σαι, καὶ φυγεῖν ταῖς εὐχαῖς σου, ὦ 
Παρθένε, τῶν κολάσεων τὸν 
τρόμον, καὶ θείας τεύξασθαι χάρι-
τος.. 

Εἴσοδος μετὰ θυμιατοῦ. 
ΔΙΑΚΟΝΟΣ: Σοφία Ὀρθοί ! Καί  τὸ· 
Φῶς ἱλαρὸν ἁγίας δόξης, 

ἀθανάτου Πατρός, οὐρανίου, 
ἁγίου, μάκαρος, Ἰησοῦ Χριστέ, 
ἐλθόντες ἐπὶ τὴν ἡλίου δύσιν, 
ἰδόντες φῶς ἑσπερινόν, ὑμνοῦμεν 
Πατέρα, Υἱόν, καὶ ἅγιον Πνεῦμα 
Θεόν. Ἄξιόν σε ἐν πᾶσι καιροῖς, 
ὑμνεῖσθαι φωναῖς αἰσίαις, Υἱὲ 
Θεοῦ, ζωὴν ὁ διδούς, Διὸ ὁ κόσμος 
σὲ δοξάζει.  

Ἑσπέρας προκείμενον. 
Τῇ Κυριακῇ Ἑσπέρας. 

Προκείμενον Ἦχος πλ. δ' 
Μὴ ἀποστρέψῃς τὸ πρόσωπόν 

σου ἀπὸ τοῦ παιδός σου, ὅτι θλίβο-
μαι, ταχὺ ἐπάκουσόν μου, πρόσχες 
τῇ ψυχῇ μου, καὶ λύτρωσαι αὐτήν. 

Στίχ. Ἡ σωτηρία σου, ὁ Θεός, 
ἀντιλάβοιτό μου. 

Μὴ ἀποστρέψῃς τὸ πρόσωπόν 
σου ἀπὸ τοῦ παιδός σου, ὅτι θλίβο-
μαι, ταχὺ ἐπάκουσόν μου, πρόσχες 
τῇ ψυχῇ μου, καὶ λύτρωσαι αὐτήν. 

Στίχ. Ἰδέτωσαν πτωχοί, καὶ 
εὐφρανθήτωσαν. 

Μὴ ἀποστρέψῃς τὸ πρόσωπόν 
σου ἀπὸ τοῦ παιδός σου, ὅτι θλίβο-
μαι, ταχὺ ἐπάκουσόν μου, πρόσχες 
τῇ ψυχῇ μου, καὶ λύτρωσαι αὐτήν. 

 
Εἴπωμεν πάντες ἐξ ὅλης τῆς ψυ-

χῆς καὶ ἐξ ὅλης τῆς διανοίας ἡμῶν 
εἴπωμεν. 

Κύριε, ἐλέησον (ἅπαξ). 
Κύριε παντοκράτορ ὁ Θεός τῶν 

πατέρων ἡμῶν, δεόμεθά Σου, 
ἐπάκουσον καὶ ἐλέησον. 

Κύριε, ἐλέησον (ἅπαξ). 
Ἐλέησον ἡμᾶς ὁ Θεὸς κατὰ τὸ 

μέγα ἒλεός Σου, δεόμεθά Σου, 
ἐπάκουσον καὶ ἐλέησον. 

Κύριε, ἐλέησον (ἐκ τρίτου). 
Ἔτι δεόμεθα ὑπὲρ τοῦ Ἀρχιεπι-

σκόπου ἡμῶν (δεῖνος).  
 Κύριε, ἐλέησον (ἐκ τρίτου). 
Ἔτι δεόμεθα ὑπὲρ τῶν ἀδελφῶν 

ἡμῶν, τῶν ἱερέων, ἱερομονάχων, ἱε-
ροδιακόνων καὶ μοναχῶν, καὶ 
πάσης τῆς ἐν Χριστῷ ἡμῶν ἀδελ-
φότητος.  

Κύριε, ἐλέησον (ἐκ τρίτου). 
Ἔτι δεόμεθα ὑπὲρ ἐλέους, ζωῆς, 

εἰρήνης, ὑγείας, σωτηρίας, ἐπι-
σκέψεως, συγχωρήσεως καὶ 
ἀφέσεως τῶν ἁμαρτιῶν τῶν 
δούλων τοῦ Θεοῦ, πάντων τῶν 
εὐσεβῶν καὶ ὀρθοδόξων χρι-
στιανῶν, τῶν κατοικούντων καὶ 
παρεπιδημούντων ἐν τῇ (κώμῃ, 
πόλει) ταύτῃ, τῶν ἐνοριτῶν, ἐπι-
τρόπων, συνδρομητῶν καὶ ἀφιερω-
τῶν τοῦ ἁγίου ναοῦ τούτου. 

Κύριε, ἐλέησον (ἐκ τρίτου). 



26-03-2023 ΚΥΡΙΑΚΗ Δ΄ ΤΩΝ ΝΗΣΤΕΙΩΝ ΕΣΠΕΡΑΣ.ΗΧΟΣ ΠΛ.Δ΄ 

7 
 

Ἔτι δεόμεθα ὑπὲρ τῶν μα-
καρίων καὶ ἀοιδίμων κτιτόρων τῆς 
ἁγίας Ἐκκλησίας ταύτης, καὶ ὑπὲρ 
πάντων τῶν προαναπαυσαμένων 
πατέρων καὶ ἀδελφῶν ἡμῶν, τῶν 
ἐνθάδε εὐσεβῶς, κειμένων, καὶ 
ἁπανταχοῦ ὀρθοδόξων. 

Κύριε, ἐλέησον (ἐκ τρίτου). 
Ἔτι δεόμεθα ὑπὲρ τῶν καρπο-

φορούντων καὶ καλλιεργούντων ἐν 
τῷ ἁγίῳ καὶ πανσέπτῳ ναῷ τούτῳ, 
κοπιώντων, ψαλλόντων καὶ ὑπὲρ 
τοῦ περιεστῶτος λαοῦ, τοῦ ἀπεκ-
δεχομένου τὸ παρὰ Σοῦ μέγα καὶ 
πλούσιον ἔλεος.  

Κύριε, ἐλέησον (ἅπαξ).  
Ὅτι ἐλεήμων καὶ φιλάνθρωπος 

Θεὸς ὑπάρχεις, καὶ σοὶ τὴν δόξαν 
ἀναπέμπομεν, τῷ Πατρὶ καὶ τῷ 
Υἱῷ καὶ τῷ Ἁγίῳ Πνεύματι, νῦν καὶ 
ἀεὶ καὶ εἰς τοὺς αἰῶνας τῶν 
αἰώνων.  

Ὁ Προεστὼς ἢ ὁ Ἀναγνώστης:  
Ἀμήν.  
Καταξίωσον, Κύριε, ἐν τῇ 

ἑσπέρᾳ ταύτῃ, ἀναμαρτήτους φυ-
λαχθῆναι ἡμᾶς.  

Εὐλογητὸς εἶ, Κύριε, ὁ Θεὸς τῶν 
Πατέρων ἡμῶν, καὶ αἰνετὸν καὶ δε-
δοξασμένον τὸ ὄνομά σου εἰς τοὺς 
αἰῶνας. Ἀμήν.  

Γένοιτο, Κύριε, τὸ ἔλεός σου ἐφ’ 
ἡμᾶς, καθάπερ ἠλπίσαμεν ἐπὶ σέ. 
Εὐλογητὸς εἶ, Κύριε, δίδαξόν με τὰ 
δικαιώματά σου.  

Εὐλογητὸς εἶ, Δέσποτα, συνέτι-
σόν με τὰ δικαιώματά σου.  

Εὐλογητὸς εἶ, Ἅγιε, φώτισόν με 
τοῖς δικαιώμασί σου.  

Κύριε, τὸ ἔλεός σου εἰς τὸν 

αἰῶνα, τὰ ἔργα τῶν χειρῶν σου μὴ 
παρίδῃς.  

Σοὶ πρέπει αἶνος, σοὶ πρέπει 
ὕμνος, σοὶ δόξα πρέπει, τῷ Πατρὶ 
καὶ τῷ Υἱῷ καὶ τῷ Ἁγίῳ Πνεύματι, 
νῦν καὶ ἀεὶ καὶ εἰς τοὺς αἰῶνας 
τῶν αἰώνων. Ἀμήν. 

Ὁ Διάκονος: Πληρώσωμεν τὴν 
ἑσπερινὴν δέησιν ἡμῶν τῷ Κυρίῳ. 

Κύριε, ἐλέησον.  
Ἀντιλαβοῦ, σῶσον, ἐλέησον καὶ 

διαφύλαξον ἡμᾶς, ὁ Θεός, τῇ Σῇ 
χάριτι. 

Κύριε, ἐλέησον.  
Τὴν ἑσπέραν πᾶσαν, τελείαν, 

ἁγίαν, εἰρηνικὴν καὶ ἀναμάρτητον, 
παρά τοῦ Κυρίου, αἰτησώμεθα. 

Παράσχου Κύριε. 
Ἄγγελον εἰρήνης, πιστὸν 

ὁδηγόν, φύλακα τῶν ψυχῶν καὶ 
τῶν σωμάτων ἡμῶν, παρά τοῦ 
Κυρίου αἰτησώμεθα. 

Παράσχου Κύριε.   
Συγγνώμην καὶ ἄφεσιν τῶν 

ἁμαρτιῶν καὶ τῶν πλημμελημάτων 
ἡμῶν, παρά τοῦ Κυρίου αἰτη-
σώμεθα. 

Παράσχου Κύριε. 
Τὰ καλὰ καὶ συμφέροντα ταῖς 

ψυχαῖς ἡμῶν καὶ εἰρήνην τῷ 
κόσμῳ, παρά τοῦ Κυρίου αἰτη-
σώμεθα. 

Παράσχου Κύριε. 
Τὸν ὑπόλοιπον χρόνον τῆς ζωῆς 

ἡμῶν ἐν εἰρήνῃ καὶ μετανοίᾳ 
ἐκτελέσαι, παρά τοῦ Κυρίου αἰτη-
σώμεθα.  

Παράσχου Κύριε. 
Χριστιανὰ τὰ τέλη τῆς ζωῆς 

ἡμῶν, ἀνώδυνα, ἀνεπαίσχυντα, 

εἰρηνικά, καὶ καλὴν ἀπολογίαν τὴν 
ἐπί τοῦ φοβεροῦ βήματος τοῦ Χρι-
στοῦ αἰτησώμεθα. 

Παράσχου Κύριε. 
Τῆς Παναγίας, ἀχράντου, ὑπε-

ρευλογημένης, ἐνδόξου Δεσποίνης 
ἡμῶν Θεοτόκου καὶ ἀειπαρθένου 
Μαρίας, μετὰ πάντων τῶν Ἁγίων 
μνημονεύσαντες, ἑαυτοὺς καὶ 
ἀλλήλους καὶ πᾶσαν τὴν ζωὴν 
ἡμῶν Χριστῷ τῷ Θεῷ παρα-
θώμεθα. 

Σοὶ, Κύριε. Ὅτι ἀγαθὸς καὶ 
φιλάνθρωπος Θεὸς ὑπάρχεις, καὶ 
σοί τὴν δόξαν ἀναπέμπομεν, τῷ 
Πατρὶ καὶ τῷ Υἱῷ καὶ τῷ Ἁγίῳ 
Πνεύματι, νῦν καὶ ἀεὶ καὶ εἰς τοὺς 
αἰῶνας τῶν αἰώνων.  

Ὁ Χορός: Ἀμήν. 
Εἰρήνη πᾶσι.  
Καὶ τῷ πνεύματί σου. 
Τὰς κεφαλὰς ἡμῶν τῷ Κυρίῳ 

κλίνωμεν.  
Σοὶ, Κύριε. 
Κύριε, ὁ Θεὸς ἡμῶν, ὁ κλίνας 

οὐρανοὺς καὶ καταβὰς ἐπὶ σω-
τηρίᾳ τοῦ γένους τῶν ἀνθρώπων, 
ἔπιδε ἐπὶ τοὺς δούλους σου καὶ 
ἐπὶ τὴν κληρονομίαν σου. Σοὶ γὰρ 
τῷ φοβερῷ καὶ φιλανθρώπῳ κριτῇ, 
οἱ σοὶ δοῦλοι ὑπέκλιναν τὰς κε-
φαλάς, τοὺς δὲ αὐτῶν ὑπέταξαν 
αὐχένας; οὐ τὴν ἐξ ἀνθρώπων 
ἀναμένοντες βοήθειαν, ἀλλὰ τὸ σὸν 
περιμένοντες ἔλεος, καὶ τὴν σὴν 
ἀπεκδεχόμενοι σωτηρίαν, οὓς 
διαφύλαξον ἐν παντὶ καιρῷ, καὶ 
κατὰ τὴν παροῦσαν ἑσπέραν καὶ 
τὴν προσιοῦσαν νύκτα, ἀπὸ παντὸς 
ἐχθροῦ, ἀπὸ πάσης ἀντικειμένης 

ἐνεργίας διαβολικῆς, καὶ διαλογι-
σμῶν ματαίων καὶ ἐνθυμήσεων πο-
νηρῶν. 

Εἴη τὸ κράτος τῆς βασιλείας σου 
εὐλογημένον καὶ δεδοξασμένον, 
τοῦ Πατρὸς καὶ τοῦ Υἱοῦ καὶ τοῦ 
Ἁγίου Πνεύματος, νῦν καὶ ἀεὶ καὶ 
εἰς τοὺς αἰῶνας τῶν αἰώνων.  

ΧΟΡΟΣ: Ἀμήν. 
Ἀπόστιχα 

Ἦχος βαρὺς. Ἰδιόμελον 

Ὁ τὸν ἀμπελῶνα φυτεύσας, καὶ 
τοὺς ἐργάτας καλέσας, ἐγγὺς 
ὑπάρχει Σωτήρ, δεῦτε οἱ τῆς Νη-
στείας ἀγωνισταί, μισθὸν ἀπο-
λαύσωμεν, ὅτι πλούσιος ὑπάρχει, ὁ 
δοτήρ καὶ ἐλεήμων, μικρὸν ἐργα-
σάμενοι, κομισώμεθα, τὸ τῆς ψυχῆς 
ἔλεος. 

Στίχ. Πρὸς σὲ ᾖρα τοὺς ὀφθαλ-
μούς μου, τὸν κατοικοῦντα ἐν τῷ 
οὐρανῷ. Ἰδού, ὡς ὀφθαλμοὶ 
δούλων εἰς χεῖρας τῶν κυρίων 
αὐτῶν, ὡς ὀφθαλμοὶ παιδίσκης εἰς 
χεῖρας τῆς κυρίας αὐτῆς, οὕτως οἱ 
ὀφθαλμοὶ ἡμῶν πρὸς Κύριον τὸν 
Θεὸν ἡμῶν, ἕως οὗ οἰκτειρῆσαι 
ἡμᾶς. 

Ἦχος πλ. β' 
Ἕτερον Ἰδιόμελον Ποίημα Στεφάνου 

Λῃσταῖς λογισμοῖς, περιπεσὼν ὁ 
Ἀδάμ, ἐκλάπη τὸν νοῦν, τραυματι-
σθεὶς τὴν ψυχήν, καὶ ἔκειτο γυμνὸς 
ἀντιλήψεως, οὔτε Ἱερεὺς ὁ πρὸ τοῦ 
νόμου προσέσχεν αὐτῷ, οὔτε Λευ-
ΐτης μετὰ νόμον ἐπεῖδεν αὐτόν, 
εἰμὴ σὺ ὁ παραγενόμενος Θεός, 
οὐκ ἐκ Σαμαρείας, ἀλλ' ἐκ τῆς Θε-
οτόκου, Κύριε δόξα σοι. 

Στίχ. Ἐλέησον ἡμᾶς, Κύριε, 
ἐλέησον ἡμᾶς, ὅτι ἐπὶ πολὺ 
ἐπλήσθημεν ἐξουδενώσεως, ἐπὶ 
πλεῖον ἐπλήσθη ἡ ψυχὴ ἡμῶν, τὸ 
ὄνειδος τοῖς εὐθηνοῦσι, καὶ ἡ ἐξου-
δένωσις τοῖς ὑπερηφάνοις. 

Μαρτυρικὸν 
Ἦχος πλ. β' 

Οἱ Μάρτυρές σου Κύριε, οὐκ 
ἠρνήσαντό σε, οὐκ ἀπέστησαν ἀπὸ 
τῶν ἐντολῶν σου, ταῖς αὐτῶν πρε-
σβείαις ἐλέησον ἡμᾶς. 

Δόξα... Καὶ νῦν... Θεοτοκίον 
Ἦχος πλ. β' 

Ἀρχαγγελικῶς ἀνυμνήσωμεν πι-
στοί, τὴν οὐράνιον Παστάδα, καὶ 
πύλην σφραγισθεῖσαν ἀληθῶς. 
Χαῖρε δι' ἧς ἀνεβλάστησεν ἡμῖν, ὁ 
Σωτὴρ τῶν ἁπάντων, Χριστὸς ὁ 
ζωοδότης καὶ Θεός, κατάβαλε 
Δέσποινα τοὺς ἀθέους τυράννους 
ἐχθροὺς ἡμῶν, τῇ χειρί σου Ἄχρα-
ντε, ἡ ἐλπὶς Χριστιανῶν. 

ΙΕΡΕΥΣ: Νῦν ἀπολύεις τὸν 
δοῦλόν σου, Δέσποτα, κατὰ τὸ 
ῥῆμά σου, ἐν εἰρήνῃ, ὅτι εἶδον οἱ 
ὀφθαλμοί μου τὸ σωτήριόν σου, ὃ 
ἡτοίμασας κατὰ πρόσωπον 
πάντων τῶν λαῶν, φῶς εἰς 
ἀποκάλυψιν ἐθνῶν, καὶ δόξαν 
λαοῦ σου Ἰσραήλ. 

Ὁ Ἀναγνώστης: Ἅγιος ὁ Θεός, 
Ἅγιος Ἰσχυρός, Ἅγιος Ἀθάνατος, 
ἐλέησον ἡμᾶς. (ἐκ γ΄).  

Δόξα Πατρὶ... Καὶ νῦν...  
Παναγία Τριάς, ἐλέησον ἡμᾶς.  
Κύριε, ἱλάσθητι ταῖς ἁμαρτίαις 

ἡμῶν,  
Δέσποτα, συγχώρησον τὰς 

ἀνομίας ἡμῖν.  

Ἅγιε, ἐπίσκεψαι καὶ ἴασαι τὰς 
ἀσθενείας ἡμῶν, ἕνεκεν τοῦ 
ὀνόματός σου.  

Κύριε, ἐλέησον, Κύριε, ἐλέησον, 
Κύριε, ἐλέησον.  

Δόξα Πατρὶ... Καὶ νῦν...  
Πάτερ ἡμῶν ὁ ἐν τοῖς οὐρανοῖς, 

ἁγιασθήτω τὸ ὄνομά σου, ἐλθέτω ἡ 
βασιλεία σου, γενηθήτω τὸ θέλημά 
σου, ὡς ἐν οὐρανῷ, καὶ ἐπὶ τῆς γῆς. 
Τὸν ἄρτον ἡμῶν τὸν ἐπιούσιον δὸς 
ἡμῖν σήμερον, καὶ ἄφες ἡμῖν τὰ 
ὀφειλήματα ἡμῶν, ὡς καὶ ἡμεῖς 
ἀφίεμεν τοῖς ὀφειλέταις ἡμῶν, καὶ 
μὴ εἰσενέγκῃς ἡμᾶς εἰς πειρασμόν, 
ἀλλὰ ῥῦσαι ἡμᾶς ἀπὸ τοῦ πονη-
ροῦ.  

ΧΟΡΟΣ: Ἀμήν.  
ὁ ἱερεὺς: Ὅτι σοῦ ἐστὶν ἡ βασιλεία 

καὶ ἡ δύναμις καὶ ἡ δόξα τοῦ Πα-
τρὸς καὶ τοῦ Υἱοῦ καὶ τοῦ Ἁγίου 
Πνεύματος, νῦν καὶ ἀεὶ καὶ εἰς 
τοὺς αἰῶνας τῶν αἰώνων.  

ΧΟΡΟΣ: Ἀμήν.  
 
 

Εἶτα ψάλλομεν τὰ Τροπάρια ταῦτα,  
ποιοῦντες καὶ ἀνὰ μίαν μετάνοιαν  

εἰς ἕκαστον αὐτῶν. 
Τροπάρια Ἦχος πλ. α' 

Θεοτόκε Παρθένε, Χαῖρε κεχα-
ριτωμένη Μαρία, ὁ Κύριος μετὰ 
σοῦ, εὐλογημένη, σὺ ἐν γυναιξί, καὶ 
εὐλογημένος ὁ καρπὸς τῆς κοιλίας 
σου, ὅτι Σωτῆρα ἔτεκες τῶν ψυχῶν 
ἡμῶν. 

Βαπτιστὰ τοῦ Χριστοῦ, πάντων 
ἡμῶν μνήσθητι, ἵνα ῥυσθῶμεν τῶν 
ἀνομιῶν ἡμῶν· σοὶ γὰρ ἐδόθη 
χάρις πρεσβεύειν ὑπὲρ ἡμῶν. 

Δόξα... 
Ἱκετεύσατε ὑπὲρ ἡμῶν, ἅγιοι 

Ἀπόστολοι, καὶ Ἅγιοι πάντες, ἵνα 
ῥυσθῶμεν κινδύνων καὶ θλίψεων· 
ὑμᾶς γὰρ θερμοὺς προστάτας, 
πρὸς τὸν Σωτῆρα κεκτήμεθα. 

Καὶ νῦν... 
Ὑπὸ τὴν σὴν εὐσπλαγχνίαν, κα-

ταφεύγομεν, Θεοτόκε, τὰς ἡμῶν 
ἱκεσίας, μὴ παρίδῃς ἐν περιστάσει, 
ἀλλ' ἐκ κινδύνων λύτρωσαι ἡμᾶς, 
μόνη Ἁγνή, μόνη εὐλογημένη. 

Κύριε, ἐλέησον (40) 
Ἀπόλυσις 

Δόξα Πατρὶ... Καὶ νῦν... 
Υπεραγία Θεοτόκε, σώσον ημάς 
Τὴν Τιμιωτέραν τῶν Χερουβείμ, 

καὶ ἐνδοξοτέραν ἀσυγκρίτως τῶν 
Σεραφείμ, τὴν ἀδιαφθόρως Θεὸν 
Λόγον τεκοῦσαν, τὴν ὄντως Θε-
οτόκον, σὲ μεγαλύνομεν. 

Ἐν ὀνόματι Κυρίου Εὐλόγησον, 
Πάτερ. 

Ὁ ὢν εὐλογητὸς Χριστὸς ὁ Θεὸς 
ἡμῶν, πάντοτε νῦν καὶ ἀεὶ καὶ εἰς 
τους αἰῶνας τῶν αἰώνων. Ἀμήν. 

Ἐπουράνιε Βασιλεῦ, τοὺς πι-
στοὺς βασιλεῖς ἡμῶν στερέωσον, 
τὴν Πίστιν στήριξον, τὰ Ἔθνη 
πράϋνον, τὸν Κόσμον εἰρήνευσον, 
τὴν ἁγίαν Ἐκκλησίαν ταύτην 
καλῶς διαφύλαξον, τοὺς προαπελ-
θόντας πατέρας καὶ ἀδελφοὺς 
ἡμῶν ἐν σκηναῖς Δικαίων τάξον, 
καὶ ἡμᾶς ἐν μετανοίᾳ καὶ ἐξομο-
λογήσει παράλαβε, ὡς ἀγαθὸς καὶ 
φιλάνθρωπος.  

Εὐχὴν τοῦ Ἁγίου Ἐφραίμ. 
Κύριε καὶ Δέσποτα τῆς ζωῆς 

μου, πνεῦμα ἀργίας, περιεργίας, 

φιλαρχίας καὶ ἀργολογίας μή μοι 
δῷς. 

Πνεῦμα δὲ σωφροσύνης, ταπει-
νοφροσύνης, ὑπομονῆς καὶ ἀγάπης 
χάρισαί μοι τῷ σῷ δούλῳ.  

Ναί, Κύριε Βασιλεῦ, δώρησαί 
μοι τοῦ ὁρᾶν τὰ ἐμὰ πταίσματα, 
καὶ μὴ κατακρίνειν τὸν ἀδελφόν 
μου, ὅτι εὐλογητὸς εἶ εἰς τοὺς 
αἰῶνας τῶν αἰώνων. Ἀμήν.  

Σοφία. Δόξα σοι ὁ Θεός, ἡ 
ἐλπὶς ἡμῶν, Κύριε, δόξα Σοι. 

ΑΠΟΛΥΣΙΣ 
Δόξα σοι, Χριστὲ ὁ Θεός, ἡ 

ἐλπὶς ἡμῶν, δόξα σοι. 
Χριστὸς ὁ ἀληθινὸς Θεὸς ἡμῶν, 

ταῖς πρεσβείαις τῆς παναχράντου 
καὶ παναμώμου ἁγίας αὐτοῦ Μη-
τρός, δυνάμει τοῦ τιμίου καὶ ζωο-
ποιοῦ Σταυροῦ, προστασίαις τῶν 
τιμίων ἐπουρανίων Δυνάμεων 
Ἀσωμάτων, ἱκεσίαις τοῦ τιμίου, 
ἐνδόξου προφήτου, Προδρόμου καὶ 
Βαπτιστοῦ Ἰωάννου, τῶν ἁγίων 
ἐνδόξων καὶ καλλινίκων Μαρ-
τύρων, τῶν Ὁσίων καὶ θεοφόρων 
Πατέρων ἡμῶν, (τοῦ ἁγίου τοῦ 
Ναοῦ), τῶν ἁγίων καὶ δικαίων θε-
οπατόρων Ἰωακεὶμ καὶ Ἀννης, (τοῦ 
Ἁγίου τῆς ἡμέρας) καὶ πάντων τῶν 
Ἁγίων, ἐλεήσαι καὶ σώσαι ἡμᾶς ὡς 
ἀγαθὸς καὶ Φιλάνθρωπος. 

Εἶτα ψάλλομεν το  
Θεοτοκίον. 

Ἦχος β'. Ὅτε ἐκ τοῦ ξύλου... 
Πάντων προστατεύεις, Ἀγαθή, 

τῶν καταφευγόντων ἐν πίστει τῇ 
κραταιᾷ σου χειρί· ἄλλην γὰρ οὐκ 
ἔχομεν ἁμαρτωλοὶ πρὸς Θεόν, ἐν 

κινδύνοις καὶ θλίψεσιν, ἀεὶ μεσι-
τείαν, οἱ κατακαμπτόμενοι ὑπὸ 
πταισμάτων πολλῶν, Μῆτερ τοῦ 
Θεοῦ τοῦ Ὑψίστου· ὅθεν σοι προ-
σπίπτομεν· Ῥῦσαι πάσης περιστά-
σεως τοὺς δούλους σου. 

ΙΕΡΕΥΣ: Δι’ εὐχῶν τῶν ἁγίων 
πατέρων ἡμῶν, Κύριε Ἰησοῦ Χρι-
στέ, ὁ Θεὸς ἡμῶν, ἐλέησον καὶ 
σῶσον ἡμᾶς. 

Ὁ Ἀναγνώστης: Ἀμήν. 
 
 

Ἡ Μεταφορὰ Κειμένων   
Καλλιτεχνικὴ ἐπιμέλεια 

ἔγινε ἀπὸ τὸν Βασίλειο Κιαμηλίδη 
Ἱεροψάλτη 

 στὸν Ι.Ν. Ἁγίου Γεωργίου  
Κουλούρας Βέροιας.  

 
 
 
 
 
 
 
 
 
 
 
 
 
 
 
 
 
 
 
 

 


